
IPTA, IPTS DIGRED MULAI TAHUN HADAPAN

    KUALA LUMPUR, 13 Julai (Bernama) -- Semua institusi pengajian tinggi
awam dan swasta (IPTA dan IPTS) akan dinilai dan diberi gred berdasarkan
tahap prestasi dan kualitinya mulai tahun hadapan, kata Menteri Pendidikan
Datuk Seri Najib Tun Razak hari ini.
    Beliau berkata, penilaian yang akan dilakukan oleh Lembaga Akreditasi
Negara (LAN) itu akan mengambil kira kemampuan setiap IPTA dan IPTS
termasuk dari segi kewibawaan tenaga pengajar, kemudahan prasarana,
peralatan, kurikulum dan pengurusan.
    "LAN telah ditugaskan untuk membuat perancangan dan persediaan ke arah
ini dan tahun hadapan mereka akan memulakan penilaian ini, dan kita akan
memberi maklumat mengenai kesimpulan daripada penilaian ini kepada
masyarakat umum," katanya kepada pemberita selepas merasmikan seminar
pendidikan tinggi di sebuah hotel di sini.
    Najib berkata, sistem penilaian itu bertujuan menentukan kualiti
institusi pengajian tinggi di negara ini dipertingkat dan dipertahankan
untuk melahirkan suatu keadaan yang lebih dinamik.
    Ia juga diharap dapat mewujudkan persaingan yang lebih kompetitif agar
setiap institusi akan berusaha sedaya upaya mencapai tahap kecemerlangan.
    Penilaian dan pengredan ini juga akan membantu orang ramai terutama
pelajar dan ibu bapa membuat keputusan menentukan IPTA atau IPTS yang
menjadi pilihan mereka.
    Najib berharap penilaian itu dapat dibuat setiap tahun dan akan
memperincikan sistem penilaian itu setelah diberi taklimat oleh LAN.
    LAN ialah sebuah badan bebas tetapi boleh bekerjasama dengan badan lain
untuk menyusun data dan penilaian yang dibuatnya secara bebas daripada
campurtangan politik, katanya.
    Menteri itu juga berkata semua IPTA di negara ini akan melaksanakan
satu pendekatan menyeluruh dan seragam dalam pelaksanaan konsep
E-Universiti secara bersepadu dan mengelakkan pertindihan.
    Katanya, Majlis Pendidikan Tinggi Nasional (MPTN) pada mesyuaratnya
semalam telah membuat keputusan menerima kertas cadangan konsep
E-Universiti yang telah diusahakan oleh sebuah jawatankuasa yang telah
ditubuhkan di antara semua universiti awam yang dipengerusikan oleh dekan
fakulti sains komputer Universiti Malaya Prof Mashkuri Yaacob.
    "Agenda E-Universiti ini akan menjangkau tempoh waktu lima tahun akan
datang dan kita akan rundingkan segala implikasi termasuk implikasi kos
dengan agensi-agensi pusat," katanya.
    Najib berkata, tindakan itu adalah selaras dengqan saranan Perdana
Menteri Datuk Seri Dr Mahathir Mohamad supaya sistem pendidikan negara
disusun semula dalam beberapa aspek penting terutamanya dalam menerapkan
teknologi dalam pendidikan.
    "Kita melihat ini secara menyeluruh daripada segi pentadbiran
universiti, sistem kemasukan pelajar, maklumat tentang prestasi peribadi
pelajar dan juga pendekatan dari segi proses pengajaran dan pembelajaran,"
katanya.
    Konsep E-Universiti diyakini dapat mencapai objektif memberi pendidikan
tinggi kepada lebih ramai pelajar tetapi dengan kos yang berkurangan pada
setiap pelajar dengan menggunakan teknologi maklumat (IT) sebagai satu cara
mempertingkatkan produktiviti di universiti, katanya.

